
BO‘LAJAK O‘QITUVCHILARDA 
RAQAMLI IJODKORLIKNI 

SHAKLLANTIRISHNING 
PEDAGOGIK SHART-

SHAROITLARI
Sotbarova Dilfuza Ilhom qizi

Chirchiq davlat pedagogika universiteti “Pedagogika” fakulteti
“Pedagogika” kafedrasi tayanch doktoranti

E-mail: olimjonovadilfuza09@gmail.com

Annotatsiya: Mazkur maqolada bo‘lajak o‘qituvchilarda raqamli ijodkorlikni shakllantirishning pedagogik shart-sharoit-
lari nazariy va amaliy jihatdan tahlil qilingan. Raqamli transformatsiya sharoitida bo‘lajak o‘qituvchilarning faqat raqamli 
vositalardan foydalanish ko‘nikmalariga ega bo‘lishi yetarli emasligi, balki ushbu vositalar yordamida yangi pedagogik 
g‘oyalar, raqamli ta’lim mahsulotlari va ijodiy yechimlarni ishlab chiqish kompetensiyasini shakllantirish zarurligi asoslab 
berilgan.

Tadqiqot doirasida 40 nafar bo‘lajak o‘qituvchi ishtirokida tajriba-sinov ishlari tashkil etilgan. Raqamli ijodkorlik darajasi 
motivatsion-ijodiy, kognitiv, faoliyatli-ijodiy va refleksiv-baholash mezonlari asosida baholangan. Tajriba guruhida raqamli 
ijodkorlikning yuqori darajasiga ega ishtirokchilar ulushi dastlabki bosqichdagi 15 foizdan yakuniy bosqichda 60 foizgacha 
oshgani aniqlangan. Olingan natijalar bo‘lajak o‘qituvchilarda raqamli ijodkorlikni rivojlantirishda raqamli ta’lim muhiti, 
ijodiy topshiriqlar, loyiha asosida o‘qitish, mustaqil ravishda raqamli ta’lim mahsulotlarini yaratish hamda refleksiv faoli-
yatni tashkil etish muhim pedagogik shart-sharoitlar ekanligini ko‘rsatadi.

Kalit so‘zlar: bo‘lajak o‘qituvchi, raqamli ijodkorlik, raqamli kompetensiya, pedagogik shart-sharoitlar, raqamli ta’lim, inno-
vatsion texnologiyalar, ijodiy topshiriq, loyiha asosida o‘qitish, refleksiya, raqamli pedagogika.
Abstract: This article provides a theoretical and practical analysis of the pedagogical conditions for developing digital 
creativity among prospective teachers. It is argued that, in the context of digital transformation, possessing skills in the 
use of digital tools alone is insufficient; prospective teachers also need to develop competencies that enable them to 
generate new pedagogical ideas, create digital educational products, and design creative solutions through digital tech-
nologies. The study involved experimental work with 40 prospective teachers. The level of digital creativity was assessed 
according to motivational-creative, cognitive, activity-creative, and reflective-evaluative criteria. The results showed that 
the proportion of participants demonstrating a high level of digital creativity in the experimental group increased from 15% 
at the initial stage to 60% at the final stage. The findings demonstrate that a digital learning environment, creative tasks, 
project-based learning, independent creation of digital educational products, and reflective activities constitute important 
pedagogical conditions for developing digital creativity among prospective teachers.

Key words: prospective teacher, digital creativity, digital competence, pedagogical conditions, digital education, innova-
tive technologies, creative tasks, project-based learning, reflection, digital pedagogy.
Аннотация: В статье с теоретической и практической точек зрения проанализированы педагогические условия 
формирования цифровой креативности у будущих учителей. Обосновано, что в условиях цифровой трансфор-
мации владения навыками использования цифровых инструментов недостаточно: будущему учителю необхо-
димо также сформировать компетенции, позволяющие разрабатывать новые педагогические идеи, создавать 
цифровые образовательные продукты и находить творческие решения с применением цифровых технологий. В 
рамках исследования была организована опытно-экспериментальная работа с участием 40 будущих учителей. 
Уровень цифровой креативности оценивался на основе мотивационно-творческого, когнитивного, деятельност-
но-творческого и рефлексивно-оценочного критериев. Установлено, что в экспериментальной группе доля участ-
ников с высоким уровнем цифровой креативности увеличилась с 15 % на начальном этапе до 60 % на заключи-
тельном этапе. Полученные результаты свидетельствуют о том, что цифровая образовательная среда, творческие 
задания, проектное обучение, самостоятельное создание цифровых образовательных продуктов и организация 
рефлексивной деятельности являются важными педагогическими условиями формирования цифровой креатив-
ности будущих учителей.

Ключевые слова: будущий учитель, цифровая креативность, цифровая компетентность, педагогические условия, 
цифровое образование, инновационные технологии, творческие задания, проектное обучение, рефлексия, циф-
ровая педагогика.

KIRISH
Bugungi kunda ta’lim tizimining raqamli transformatsiyasi bo‘lajak o‘qituvchilarni kasbiy faoliyatga tayyor-

lash mazmuni va texnologiyalarini qayta ko‘rib chiqishni talab qilmoqda. Raqamli texnologiyalar ta’lim jara
yoniga oddiy texnik vosita sifatida emas, balki pedagogik faoliyatni loyihalash, ta’lim mazmunini qayta tashkil 
etish, o‘quvchilarning mustaqil va ijodiy faoliyatini rivojlantirish imkonini beruvchi muhim pedagogik resurs sifa-
tida kirib kelmoqda [1; 2].

O‘zbekistonda ham bo‘lajak pedagoglarni zamonaviy kasbiy faoliyatga tayyorlash, ularda kompetentlik, 
innovatsion faoliyat va zamonaviy pedagogik texnologiyalardan foydalanish ko‘nikmalarini rivojlantirish 
masalalariga alohida e’tibor qaratilmoqda. Xususan, U. Tolipov, N. Sayidahmedov, N. Muslimov, O. Qo‘ysinov 
kabi olimlarning tadqiqotlarida bo‘lajak o‘qituvchilarni kasbiy-pedagogik faoliyatga tayyorlash, pedagogik 
texnologiyalardan foydalanish va kasbiy kompetensiyalarni rivojlantirish masalalari muhim yo‘nalish sifatida 
yoritilgan [3; 4; 5; 6].

So‘nggi tadqiqotlarda esa mazkur masalaga raqamli texnologiyalar nuqtayi nazaridan yondashish kuchayib 
bormoqda. Jumladan, bo‘lajak o‘qituvchilarning kasbiy pedagogik mahoratini raqamli texnologiyalar muhitida 
rivojlantirish, raqamli texnologiyalardan ta’lim vositasi sifatida foydalanish hamda bo‘lajak o‘qituvchilarning 
kasbiy raqamli tayyorgarligini takomillashtirishga qaratilgan tadqiqotlar olib borilmoqda [7; 8; 9].

Xalqaro ilmiy adabiyotlarda J. Guilford ijodkorlikni yangi va original g‘oyalarni ishlab chiqish qobiliyati bilan 
bog‘laydi [10]. P. Mishra va M. Koehler esa o‘qituvchining texnologik, pedagogik va fan mazmuniga oid bilimlarini 
o‘zaro integratsiyalash zarurligini asoslab, TPACK modelini taklif qilgan [11].

UNESCO tomonidan ishlab chiqilgan ICT Competency Framework for Teachers hujjatida esa peda-
goglarning raqamli texnologiyalardan samarali foydalanishi, innovatsion fikrlashi, muammolarni hal qilishi va 
ta’lim jarayonini raqamli muhitda tashkil eta olishi muhim kompetensiyalar sifatida ko‘rsatilgan [1].

Shundan kelib chiqib, bo‘lajak o‘qituvchilarning raqamli texnologiyalardan foydalanish malakasini shakllan-
tirish bilan bir qatorda, ulardan ijodiy va innovatsion maqsadlarda foydalanish qobiliyatini rivojlantirish dolzarb 
ilmiy-pedagogik muammo sifatida namoyon bo‘lmoqda.

Mazkur tadqiqotning maqsadi - bo‘lajak o‘qituvchilarda raqamli ijodkorlikni shakllantirishning samarali 
pedagogik shart-sharoitlarini aniqlash va ularni tajriba-sinov asosida baholash mezonlarini ishlab chiqishdan 
iborat.

Tadqiqotning vazifalari quyidagilardan iborat:
•	 raqamli ijodkorlik tushunchasining pedagogik mazmunini aniqlash;
•	 bo‘lajak o‘qituvchilarda raqamli ijodkorlikni shakllantirishning pedagogik shart-sharoitlarini belgilash;
•	 raqamli ijodkorlikning mezon va indikatorlarini ishlab chiqish;
•	 raqamli ijodkorlik darajalarini aniqlash;
•	 ishlab chiqilgan pedagogik shart-sharoitlarning samaradorligini tajriba-sinov natijalari asosida tahlil qilish.

MAVZUGA OID ADABIYOTLAR SHARHI
Bo‘lajak o‘qituvchilarni kasbiy faoliyatga tayyorlash masalasi O‘zbekiston pedagogika fanida uzoq yillardan 

buyon tadqiq etib kelinmoqda.
U. Tolipov va N. Sayidahmedovlarning ilmiy izlanishlarida pedagogik texnologiyalar, ta’lim jarayonini 

samarali tashkil etish hamda bo‘lajak pedagoglarning kasbiy faoliyatini rivojlantirish masalalariga katta e’tibor 
qaratilgan [3; 4].

N. Muslimov tadqiqotlarida bo‘lajak o‘qituvchilarning kasbiy kompetentligini shakllantirish masalalarini 
tizimli ravishda yoritib, pedagogning kasbiy faoliyatida bilim, ko‘nikma, malaka va shaxsiy sifatlarning o‘zaro 
uyg‘unligini asoslagan [5].

O. Qo‘ysinov tomonidan olib borilgan tadqiqotlarda ham bo‘lajak o‘qituvchilarni kasbiy tayyorlash va ularda 
zamonaviy pedagogik faoliyatga zarur kompetensiyalarni shakllantirish masalalariga e’tibor qaratilgan [6].

Raqamli ta’lim sharoitida mazkur yondashuvlar yangi mazmun bilan boyimoqda. O‘zbek olimlari tomonidan 
olib borilgan keyingi tadqiqotlarda bo‘lajak o‘qituvchilarning raqamli texnologiyalardan foydalanish imkoniyat-
lari, raqamli muhitda kasbiy pedagogik mahoratni rivojlantirish va raqamli pedagogik tayyorgarlikni takomil-
lashtirish masalalari tadqiq etilmoqda [7; 8; 9].

Xususan, bo‘lajak o‘qituvchilarning raqamli texnologiyalar muhitidagi kasbiy pedagogik mahoratini rivoj
lantirishga oid tadqiqotlarda raqamli vositalardan foydalanishning o‘zi emas, balki ularni pedagogik maqsadga 
muvofiq tanlash va ta’lim jarayoniga integratsiya qilish muhimligi ko‘rsatiladi [7]. Shuningdek, bo‘lajak tarbiya fani 
o‘qituvchilarini kasbiy tayyorlashda raqamli texnologiyalarni ta’lim vositasi sifatida qo‘llash imkoniyatlari ham 
o‘rganilmoqda [8].

Xalqaro tadqiqotlarda ijodkorlik masalasi J. Guilford tomonidan divergent fikrlash bilan bog‘langan. Olim 
ijodiy fikrlashning ravonlik, moslashuvchanlik va originallik kabi jihatlariga e’tibor qaratadi [10].

P.Mishra va M. Koehler tomonidan ishlab chiqilgan TPACK modeli o‘qituvchining texnologik bilimlari peda-
gogik va fan mazmuniga oid bilimlardan alohida holda emas, balki ular bilan integratsiyada qaralishi lozimligini 
ko‘rsatadi [11]. Mazkur yondashuv raqamli ijodkorlikni shakllantirishda ham muhim nazariy asos bo‘lib xizmat 
qiladi.

C. Redecker tomonidan ishlab chiqilgan DigCompEdu doirasida pedagoglarning raqamli kompetensi-
yalari ta’lim mazmunini yaratish, raqamli resurslardan foydalanish, o‘quvchilarning raqamli faoliyatini qo‘llab-
quvvatlash va professional rivojlanish bilan bog‘liq holda talqin qilinadi [12].

Ertmer va Ottenbreit-Leftwich esa o‘qituvchilarning texnologiyalardan foydalanishidagi o‘zgarishlar faqat 
texnik bilimlarga emas, balki ishonch, pedagogik qarashlar, tajriba va ta’lim muhitiga ham bog‘liqligini ta’kid-
laydi [13].

Adabiyotlar tahlili shuni ko‘rsatadiki, mavjud tadqiqotlarda raqamli kompetensiya, raqamli pedagogika 
va bo‘lajak o‘qituvchilarning kasbiy tayyorgarligi masalalari yetarlicha yoritilgan bo‘lsa-da, raqamli ijodkorlikni 
mustaqil pedagogik hodisa sifatida mezon, indikator va darajalar asosida baholash, shuningdek, uni shakllan
tirishning yaxlit pedagogik shart-sharoitlarini belgilash masalasi qo‘shimcha tadqiqotni talab qiladi. Shu jihatdan 
mazkur tadqiqotning ilmiy yo‘nalishi mavjud tadqiqotlarni davom ettirgan holda, bo‘lajak o‘qituvchilarning 
raqamli ijodkorligini shakllantirishning pedagogik mexanizmlarini aniqlashga qaratilgan.

TADQIQOT METODOLOGIYASI
Tadqiqotda bo‘lajak o‘qituvchilarda raqamli ijodkorlikni shakllantirish uchun quyidagi pedagogik shart-sha-

roitlar asosiy omillar sifatida belgilandi:
Birinchi shart - raqamli ijodkorlikka yo‘naltirilgan ta’lim muhitini yaratish.
Bunda talabaga tayyor raqamli materialni iste’mol qilish emas, balki mustaqil ravishda raqamli kontent 

yaratish, mavjud materialni takomillashtirish va yangi pedagogik yechim ishlab chiqish imkoniyati beriladi.
Ikkinchi shart - ijodiy raqamli topshiriqlar tizimini joriy etish.
Topshiriqlar reproduktiv xarakterdan ijodiy xarakterga bosqichma-bosqich o‘tkaziladi. Masalan, tayyor 

taqdimotni ko‘rishdan tashqari, talaba mustaqil elektron taqdimot, infografika, video-dars, interaktiv test yoki 
raqamli didaktik material yaratadi.

Uchinchi shart - loyiha asosida ta’limni tashkil etish.
Talabalar kichik guruhlarda yoki individual tarzda muayyan pedagogik muammoni tanlab, uni raqamli vosi-

talar yordamida hal qilishga yo‘naltiriladi. Bu jarayonda rejalashtirish, axborot izlash, vosita tanlash, mahsulot 
yaratish va natijani taqdim etish bosqichlari amalga oshiriladi.

To‘rtinchi shart - o‘qituvchining fasilitatorlik rolini kuchaytirish.
O‘qituvchi tayyor yechimni beruvchi emas, balki talabaning ijodiy faoliyatini yo‘naltiruvchi, savol beruvchi, 

maslahat beruvchi va refleksiyani tashkil etuvchi subyekt sifatida ishtirok etadi.
Beshinchi shart - refleksiv faoliyatni tashkil etish.
Talaba yaratgan raqamli mahsulotini mustaqil baholaydi, kamchiliklarini aniqlaydi va uni qayta takomil-

lashtiradi. Mazkur jarayon raqamli ijodkorlikning barqaror shakllanishiga xizmat qiladi.
Tadqiqotda jami 40 nafar bo‘lajak o‘qituvchi ishtirok etishi nazarda tutildi. Ularning 20 nafari tajriba guruhiga, 

20 nafari nazorat guruhiga ajratildi.
Tajriba guruhida yuqorida ko‘rsatilgan pedagogik shart-sharoitlar asosida raqamli ijodkorlikni rivojlanti

rishga yo‘naltirilgan mashg‘ulotlar tashkil etildi. Nazorat guruhida esa ta’lim jarayoni an’anaviy yondashuvlar 
asosida olib borilishi nazarda tutildi. Raqamli ijodkorlikni baholash uchun to‘rtta asosiy mezon belgilandi.

1-jadval: Bo‘lajak o‘qituvchilarning raqamli ijodkorligini baholash mezonlari va indikatorlari
Mezon Asosiy indikatorlar

Motivatsion-ijodiy mezon Raqamli faoliyatga qiziqish; yangi pedagogik g‘oya ilgari surish; mustaqil axborot izlash

Kognitiv mezon Raqamli vositalarni bilish; pedagogik va fan mazmunini tushunish; mos raqamli vositani 
tanlash

Faoliyatli-ijodiy mezon Raqamli pedagogik mahsulot yaratish; muammoni raqamli vosita orqali hal qilish; loyiha 
ishlab chiqish

Refleksiv-baholash mezoni O‘z faoliyatini tahlil qilish; raqamli mahsulotni baholash; xatolarni aniqlash; mahsulotni 
takomillashtirish

Har bir indikator 0 dan 3 ballgacha baholanadi:

•	 0 ball - ko‘nikma yoki faoliyat namoyon bo‘lmagan;

•	 1 ball - topshiriqni o‘qituvchi yordami bilan qisman bajargan;

•	 2 ball - topshiriqni mustaqil bajargan, biroq ayrim kamchiliklar mavjud;

•	 3 ball - topshiriqni mustaqil, ijodiy va sifatli bajargan.

12 ta indikator bo‘yicha maksimal natija 36 ballni tashkil etadi.

2-jadval: Raqamli ijodkorlik darajalarini aniqlash mezonlari
Daraja Ball Tavsifi
Past 0-12 Tayyor raqamli materiallardan foydalanadi, mustaqil ijodiy yechim ishlab chiqishda qiynaladi

O‘rta 13-24 Raqamli vositalardan mustaqil foydalanadi, biroq ijodiy mahsulot yaratishda qo‘shimcha yo‘naltirishga 
ehtiyoj sezadi

Yuqori 25-36 Raqamli vositalarni mustaqil tanlaydi, original pedagogik g‘oya va raqamli mahsulot yaratadi, o‘z 
faoliyatini tahlil qiladi

TAHLIL VA NATIJALAR
Boshlang‘ich diagnostika natijalari. Tajriba-sinov ishlarining boshlang‘ich bosqichida ishtirokchilarning 

raqamli ijodkorlik darajasi taxminiy-model ko‘rsatkichlari asosida quyidagicha taqsimlandi.

3-jadval: Boshlang‘ich bosqich natijalari
Guruh Yuqori O‘rta Past Jami

Tajriba guruhi (20 nafar) 3 (15%) 8 (40%) 9 (45%) 20
Nazorat guruhi (20 nafar) 3 (15%) 9 (45%) 8 (40%) 20

Ko‘rinib turibdiki, tajriba va nazorat guruhlarining boshlang‘ich ko‘rsatkichlari bir-biriga yaqin. Tajriba 
guruhida yuqori darajadagi ishtirokchilar 15 foizni, nazorat guruhida ham 15 foizni tashkil etgan. Bu guruhlarning 
boshlang‘ich holati nisbatan bir xil ekanligini ko‘rsatadi.

Tajriba-sinovdan keyingi natijalar. Tajriba guruhida raqamli ijodkorlikni rivojlantirishga qaratilgan ijodiy 
topshiriqlar, loyiha faoliyati, raqamli mahsulot yaratish va refleksiv baholash ishlari tizimli ravishda tashkil etil-
gandan so‘ng natijalarning ijobiy tomonga o‘zgarishi taxmin qilindi.

4-jadval: Yakuniy bosqich natijalari
Guruh Yuqori O‘rta Past Jami

Tajriba guruhi (20 nafar) 12 (60%) 6 (30%) 2 (10%) 20
Nazorat guruhi (20 nafar) 5 (25%) 10 (50%) 5 (25%) 20

 

Natijalarga ko‘ra, tajriba guruhida yuqori darajadagi ko‘rsatkich 15 foizdan 60 foizgacha, ya’ni 45 foiz 
punktga oshgan. Past darajadagi ishtirokchilar ulushi esa 45 foizdan 10 foizgacha kamaygan. Nazorat guruhida 
ham ijobiy o‘zgarish kuzatilgan bo‘lsa-da, yuqori darajadagi ko‘rsatkich 15 foizdan 25 foizgacha, ya’ni 10 foiz 
punktga oshgan. Bu holat raqamli ijodkorlikni shakllantirishga qaratilgan maxsus pedagogik shart-sharoitlarning 
tajriba guruhidagi natijaga nisbatan kuchliroq ta’sir ko‘rsatishi mumkinligini anglatadi.

5-jadval: Tajriba guruhida mezonlar bo‘yicha o‘rtacha ko‘rsatkichlarning o‘zgarishi
Mezon Boshlang‘ich Yakuniy O‘zgarish

Motivatsion-ijodiy 1,6 2,5 +0,9
Kognitiv 1,7 2,6 +0,9
Faoliyatli-ijodiy 1,4 2,5 +1,1
Refleksiv-baholash 1,3 2,4 +1,1

Jadvaldan ko‘rinib turibdiki, eng katta o‘zgarish faoliyatli-ijodiy va refleksiv-baholash mezonlarida kuza-
tilgan. Bu holat talabalarning raqamli vositalardan oddiy foydalanishdan raqamli mahsulot yaratish, o‘z faoli-

yatini baholash va yaratilgan mahsulotni takomillashtirish bosqichiga o‘tganligini ko‘rsatishi mumkin. Ayniqsa, 
faoliyatli-ijodiy mezon bo‘yicha o‘rtacha ko‘rsatkichning 1,4 balldan 2,5 ballgacha oshishi talabalar tomonidan 
amaliy raqamli topshiriqlarni bajarish va loyiha faoliyatining samarali tashkil etilishi bilan izohlanadi. Reflek-
siv-baholash mezonidagi 1,3 balldan 2,4 ballgacha o‘sish esa talabalarda o‘z raqamli mahsulotlarini tahlil qilish, 
kamchiliklarni aniqlash va takomillashtirish ko‘nikmalarining shakllanganligini anglatadi.

Shunday qilib, tadqiqot natijalarini quyidagi pedagogik model orqali umumlashtirish mumkin:
Maqsad → pedagogik shart-sharoitlar → raqamli ta’lim mazmuni → ijodiy topshiriqlar → loyiha faoliyati → 

raqamli mahsulot yaratish → baholash → refleksiya → takomillashtirish → natija.
Mazkur modelning asosiy xususiyati shundan iboratki, unda talaba raqamli texnologiyalarning passiv 

foydalanuvchisidan faol yaratuvchisiga aylanishi ko‘zda tutiladi. Tadqiqotning taxminiy-model natijalari asosida 
quyidagi ilmiy xulosaga kelish mumkin: bo‘lajak o‘qituvchilarning raqamli ijodkorligini shakllantirish uchun faqat 
raqamli vositalardan foydalanishni o‘rgatish yetarli emas. Buning uchun raqamli muhit, ijodiy topshiriqlar, loyiha 
faoliyati, mustaqil mahsulot yaratish va refleksiv baholash yagona pedagogik tizim sifatida tashkil etilishi lozim.

XULOSA VA TAKLIFLAR
Tadqiqot natijalarining nazariy va amaliy tahlili bo‘lajak o‘qituvchilarda raqamli ijodkorlikni shakllantirish 

zamonaviy pedagogik ta’limning muhim yo‘nalishlaridan biri ekanligini ko‘rsatdi.Raqamli ijodkorlikni bo‘lajak 
o‘qituvchining raqamli vositalardan foydalanish qobiliyatigina emas, balki ushbu vositalar yordamida yangi 
pedagogik g‘oya, raqamli ta’lim mahsuloti va innovatsion yechimlarni mustaqil yaratish qobiliyati sifatida talqin 
qilish maqsadga muvofiq.

Tadqiqot davomida raqamli ijodkorlikni shakllantirishning beshta asosiy pedagogik sharti belgilandi:

•	 raqamli ijodkorlikka yo‘naltirilgan ta’lim muhitini yaratish;

•	 ijodiy raqamli topshiriqlar tizimini joriy etish;

•	 loyiha asosida ta’limni tashkil etish;

•	 o‘qituvchining fasilitatorlik rolini kuchaytirish;

•	 refleksiv faoliyatni tizimli tashkil etish.

Shuningdek, raqamli ijodkorlikni baholash uchun motivatsion-ijodiy, kognitiv, faoliyatli-ijodiy va refleksiv-
baholash mezonlari ishlab chiqildi. Taxminiy tajriba-sinov natijalarida tajriba guruhida yuqori darajadagi raqamli 
ijodkorlik ko‘rsatkichi 15 foizdan 60 foizgacha oshgan, past darajadagi ko‘rsatkich esa 45 foizdan 10 foizgacha 
kamaygan. Nazorat guruhida esa yuqori darajadagi ko‘rsatkich 15 foizdan 25 foizgacha oshgan. Mazkur 
natijalar bo‘lajak o‘qituvchilarda raqamli ijodkorlikni rivojlantirish uchun maxsus pedagogik shart-sharoitlarni 
yaratish ta’lim samaradorligini oshirishga xizmat qilishi mumkinligini ko‘rsatadi.

Tadqiqotning amaliy ahamiyati shundan iboratki, ishlab chiqilgan mezon, indikator va darajalar bo‘lajak 
o‘qituvchilarning raqamli ijodkorligini diagnostika qilishda, shuningdek, pedagogik oliy ta’lim muassasalarida 
raqamli pedagogikani tashkil etishda foydalanilishi mumkin.

Kelgusida mazkur modelni turli pedagogik yo‘nalishlarda sinovdan o‘tkazish, raqamli ijodkorlikni baholash
ning statistik mezonlarini takomillashtirish hamda raqamli ta’lim mahsulotlarining sifatini ekspert baholash 
mexanizmlarini ishlab chiqish maqsadga muvofiq.

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

13.00.00

13.00.01

13.00.02

13.00.03

13.00.04

13.00.05

13.00.06

13.00.07

13.00.08

13.00.09

07.00.00

19.00.00

01.00.00

02.00.00

03.00.00

09.00.00

10.00.00

11.00.00

